Месяца января в 26-й день 

ПОСТАВЛЕНИЕ СВЯТИТЕЛЯ ИОВА, 
ПАТРИАРХА МОСКОВСКАГО И ВСЕЯ РУСИ 
(НАЧАЛО ПАТРИАРШЕСТВА В РУССКОЙ ЦЕРКВИ)

Тропарь, глас 8.
Препрославлен еси, Христе Боже наш,/ Иова перваго Патриарха Руси святостию прославивый/ и тем во истинней вере люди Твоя наставивый,// Многоблагоутробне, слава Тебе.
Кондак, глас 4:
Первый в Патриарсех Российских,/ Иове, досточудне отче наш,/  паству твою добре упасл еси,/ и верен даже до конца пребыл еси./ Темже молим Тя, святителю Христов:/ Церковь и Отечество наше во благочестии укрепи// до скончания века[footnoteRef:1]. [1:  В основе кондака текст светильна из службы свт. Иову, патриарху, утвержденной в 1999 г.] 

Молитва
Боже великий и дивный, премудрым и всеблагим Твоим промыслом управляя всяческая, создавый Церковь Твою Святую и утвердивый ю святыми Твоими апостолы, благочестивыми царьми, святительми и учительми и вся мудре ко спасению людей Твоих устрояяй![footnoteRef:2]  [2:  Начало молитвы с небольшими изменениями заимствовано из молитвы на интронизацию Патриарха Алексия I (ЖМП №12 (1944). С. 13).] 

Приими благодарение раб Твоих, ныне приносимое Тебе о Твоих великих благодеяниих ко отцем нашим, в прежния веки бывших, и о неизреченней Твоей милости, в благознаменитый сей день явльшейся, воньже благоволил еси Церкве Русския предстоятеля святителя Иова патриаршеским саном облещи и достойна духовнаго отца людем Русским того явити, последи же и гонения за веру Православную претерпети сподобил еси.
Темже молим Тя, Царю Святый: не престани и на будущее время всеблагим Твоим промыслом назирати Церковь Твою Святую и Отечество наше от всякаго коварства вражия ограждати, во благочестии же люди Твоя укрепити и на защищение Евангельских Твоих учений вся ны наставити. Ты бо еси промышление и заступление наше, и Тебе славу возсылаем Отцу и Сыну и Святому Духу во веки веков. Аминь.
Величание
Величаем тя,/ святителю отче наш Иове,/ Церкве Русския Патриарха перваго/ и веры Православныя// крепкаго поборника.
